
 � Ümummilli lider Heydər Əliyevin fəaliyyətinin 
Naxçıvan dövru (1990-1993-cü illər) zamanca o qədər 
uzun çəkməsə də, ictimai-siyasi və sosial-iqtisadi baxımdan 
müstəqillik uğrunda mübarizə tariximizin önəmli bir 
səhifəsidir. Üstündən illər keçməsinə baxmayaraq, bu 
dövr təkcə tarixçilərin və siyasətçilərin yox, eləcə də geniş 
ictimaiyyətin, ən önəmlisi isə gəncliyimizin öyrənəcəyi və 
ibrət götürəcəyi tarixdir. 

Təbii ki, ulu öndər Heydər 
Əliyev haqqında yazılan kitablar-
da, məqalə və tədqiqat işlərində bu 
dövrün yeni tariximizdə həlledici 
bir mərhələ kimi təqdim olunma-
sı deyilənləri bir daha sübut edir. 

Naxçıvan  Muxtar  Respublikası 
Ali Məclisinin sədri Vasif Talı-
bovun sözləri də bu reallıqlara 
əsaslanır: “1990-cı ilin iyul ayında 
ümummilli lider Heydər Əliyevin 
Naxçıvana gəlməsi, burada si-
yasi fəaliyyət göstərməsi muxtar 
respublikanın ərazisini erməni 
işğalından, muxtariyyətini isə 
ləğv olunmaq təhlükəsindən xilas 
etmişdir. Həmin illərdə ümummil-
li liderimizin muxtar respublika 
parlamentində xüsusi bəyanatla 
çıxış etməsi, Türkiyə Respublika-
sına səfəri zamanı Moskva və Qars 
müqavilələrini yenidən gündəliyə 
gətirərək, dünya ictimaiyyətinin 
diqqətini Ermənistanın təcavüzkarlıq 
siyasətinə yönəltməsi Naxçıvanın 
muxtariyyət statusuna ikinci ömür 
vermişdir”.

O dövrün tarixi səciyyəsini 
verən Azərbaycan Respublikası Pre-
zidentinin ictimai-siyasi məsələlər 
üzrə köməkçisi, professor Əli 
Həsənov məqalələrinin birində yazır: 
“Naxçıvanın blokadaya salınmasına 
baxmayaraq və siyasi hakimiyyətin 
qərəzli münasibətinə fikir vermədən 
Heydər Əliyev muxtar respublikanın 
sosial-iqtisadi böhran vəziyyətindən 
çıxarılması üçün mühüm addım-
lar atırdı. Onun həyata keçirdiyi 
məqsədyönlü siyasət nəticəsində 
Naxçıvanın ermənilər tərəfindən 
işğalının qarşısı alındı, əhali aclıq-
dan və qışın soyuğunda donmaqdan 
xilas edildi. Türkiyə Cümhuriyyəti 

tərəfindən Azərbaycanla Türkiyə 
arasında sərhəd keçidi yaratmaq 
məqsədilə Araz çayı üzərində körpü 
tikildi və 1992-ci il mayın 28-də 
onun rəsmi açılışı oldu”. 

Blokada şəraitində yaşayan  

Naxçıvanı problemlər mən-
gənəsindən xilas etmək, muxtar 
respublikanın həyati tələbatlarını 
ödəmək, hər şeydən əvvəl, nəqliyyat 
və kommunikasiya sisteminin 
qurulmasından asılı idi. Bu məsələ 
qonşu Türkiyə və İran dövlətləri ilə 
yüksək münasibətlərin qurulmasına 
əsaslanırdı. Muxtar respublikaya 
rəhbərlik etdiyi 1 il 9 ay ərzində 
Heydər Əliyevin qonşu ölkələrlə 
qurduğu xarici əlaqələr bölgəni 
fəlakətdən xilas edən şərtlərdən biri 
oldu.

1991-ci il sentyabrın 3-də 
Heydər Əliyevin Ali Məclisin sədri 
seçilməsi Naxçıvan – Türkiyə 
münasibətlərinin qurulmasına 
təkan verdi. Naxçıvan – Türkiyə 
arasında həmin ilin oktyabrında 
müvəqqəti körpü açıldı. Bu “Həyat 
qapısı” istifadəyə verildikdən sonra 
Türkiyə hökumət nümayəndələrinin, 
iş adamlarının, bu ölkənin qonşu 
vilayətlərinin nümayəndələrinin 
Naxçıvana səfərlərinin sayı çoxal-
mış, muxtar respublikaya edilən 
yardımların həcmində böyük 
artımlar olmuşdu. 1991-ci ilin 9 
noyabırında Türkiyə “Qızıl ay”ının 
xətti ilə Naxçıvana 126 ton ərzaq 
gətirilmişdi. İqdır şəhərinin əhalisi 
və valiliyi isə noyabrın sonunda qida 
məhsullarından ibarət 19 yük maşını 
göndərmişdi.

Naxçıvan – Türkiyə əlaqələrinin 
inkişafında digər təkanverici amil 
Heydər Əliyevin başçılığı ilə Naxçı-

van nümayəndə heyətinin Türkiyəyə 
rəsmi səfəri oldu. 1992-ci ilin 
martında Türkiyənin Baş naziri Sü-
leyman Dəmirəlin göndərdiyi şəxsi 
təyyarə ilə Heydər Əliyevin qardaş 
ölkəyə işgüzar səfəri çərçivəsində 
Prezident Turqut Özal və Baş nazir 
Süleyman Dəmirəllə görüşlər keçi-
rildi, bütün sahələrdə əməkdaşlığın 
qurulması və inkişaf etdirilməsi 
yönündə sənədlər imzalandı. 13 
maddədən ibarət olan bu sənəddə 
muxtar respublikaya maliyyə, iqtisa-
di, texniki dəstək verilməsi, muxtar 
respublikanın zəruri ehtiyaclarının 
ödənilməsi üçün 100 milyon ABŞ 
dolları həcmində kreditin ayrılması, 
tərəflər arasında enerji layihələrinin 
qurulması, nəqliyyat strukturunun 
yaradılması təsdiqlənirdi. Eyni 
zamanda, qəbul edilmiş sənədlərə 
əsasən, bank işi, turizm və infor-
masiya mübadiləsi sahəsində geniş 
əməkdaşlıq əlaqələrinin qurulması, 
100 nəfər tələbənin Türkiyəyə təhsil 
almağa göndərilməsi də əksini 
tapırdı.

Azərbaycan-Türkiyə əlaqələrinin 
inkişafında və iqtisadi blokadanın 
yarılmasında 1992-ci il may ayının 
28-də Sədərək-Dilucu körpusünün 
açılışı mühüm addım idi. Körpünün 
rəsmi açılış mərasimində Türkiyənin 
Baş naziri Süleyman Dəmirəlin 
başçılığı ilə türkiyəli nazirlərdən, 
yüksək çinli məmurlardan və 
ziyalılardan ibarət 150 nəfərdən 
artıq nümayəndə heyəti iştirak 
etmişdi. Ölkələrimiz arasında 

mühüm hadisə kimi dəyərləndirilən 
bu körpü iki qardaş xalqın uzun 
illər bir-birinə qovuşmaq arzusunu 
gerçəkləşdirdiyindən xalq arasında 
“Ümid körpüsü”, “Həsrət körpüsü” 
adlandırılmışdı. 

Körpünün açılışı mərasimində 
həm bir siyasətçi, həm də blokada 
şəraitində yaşayan naxçıvanlıların 
əzablı həyat tərzini duyan və anlayan 
Heydər Əliyev “Araz çayının o 
sahilində, bu sahilində dost, qardaş 
kimi yaşamışıq. Ancaq 70 ildir ki, 
bir-birimizlə görüşmək üçün, əlaqə 
saxlamaq üçün həsrət çəkmişik. 
70 il biz bu günü böyük həsrətlə 
gözləmişik. İndi isə bizim bu arzula-
rımız, bizim bu diləklərimiz həyata 
keçibdir. Naxçıvan ilə, Azərbaycan 
ilə Türkiyəni bağlayan nəhəng bir 
körpü tikilibdir”, – deyərək sevincini 
gizlətməmişdir.

Türk dünyasının coğrafi bü-
tünlüyünü təmin edən bu körpünün 
açılışında Türkiyənin o zamankı 
Baş naziri Süleyman Dəmirəl də 
“Bu körpü, sadəcə, Türkiyə ilə 
Azərbaycanı deyil, dünyanı, iki 
ayrı dünyanı, Avropayla Asiyanı, 
Avropayla Qafqazları – hamısını bir-
birinə bağlayacaqdır”, deyə olduqca 
yüksək bir dəyər vermişdi.

Naxçıvanla Türkiyə arasında 
salınmış Sədərək – Dilucu kör-
püsünün istifadəyə verilməsi ilə 
blokadanın tədricən aradan qaldırıl-
masına, əhalinin rifahının yaxşılaş-
dırılmasına, muxtar respublikanın 
dünyaya tanıdılmasına başlanmışdı. 

Eyni zamanda, bu, Türkiyənin şərq 
vilayətlərinin inkişafına təkan ver-
miş, nəqliyyat əlaqələrinin inkişafı 
və beynəlxalq daşımalar üçün yeni 
istiqamət müəyyənləşdirmişdir. 

Muxtar Respublikanın Ali 
Məclisinin Rəyasət Heyətinin 
1992-ci il iyulunda keçirilən 
iclasında körpünün açılışı tari-
xi hadisə kimi dəyərləndirilmiş, 
müvafiq qərarla Sədərək-Dilicu 
körpüsü Türkiyə Respublikası və 
Naxçıvan MR arasında rəsmi kecid 
qapısı elan edilmişdi. Bu gün də 
Türkiyə-Azərbaycan və Naxçıvan 
əlaqələrinin səviyyəsini, türk dünya-
sının birlik və bütövlük ideyalarının 

gerçəkləşdirilməsi istiqamətində 
görülən işlərin əhəmiyyətindən da-
nışanlar Sədərək-Dilucu körpüsünə 
xüsusi önəm verirlər. Çünki bu kör-
pü Azərbaycan-Türkiyə əlaqələrinin 
inkişafının başlanğıcı olmuşdur. 

Heç şübhə yoxdur ki, bun-
dan sonra da Türkiyə-Azərbaycan 
əlaqələrində, türk dünyasının 
həmrəyliyində Naxçıvanın xüsusi 
yerinin olması ən yeni tariximi-
zin önəmli faktlarından olacaqdır. 
2008-ci ildə Türkiyə Baş nazirinin 
Naxçıvana səfəri, 2009-cu ildə 
Türkiyə Prezidentinin Türkdil-
li Ölkələrin Dövlət Başçılarının 
IX Zirvə görüşündə iştirak üçün 
Naxçıvana gəlməsi qardaş ölkənin 
bu qədim diyara verdiyi önəmin 
ifadəsidir. 2010-cu ilin oktyabrında 
Azərbaycan-Türkiyə biznes foru-
munun Naxçıvanda keçirilməsi isə 
iqtisadi əlaqələrin inkişafı üçün yeni 
perspektivlər açmışdır.

Heydər Əliyevin Naxçıvan 
dövrü siyasi fəaliyyətində ölkəmizin 
Türkiyə ilə əlaqələrinin qurulmasın-
da və yüksək temp ilə inkişafında 
iki şəxsiyyətin – Süleyman Dəmirəl-
Heydər Əliyev münasibətlərinin 
böyük dostluq və  qardaşlıq 
səviyyəsində olması da mühüm rol 
oynamışdı. Hətta uzun illər Heydər 
Əliyevin çox şirin bir tərzdə dediyi 
“Dostum, qardaşım Süleyman 
Dəmrəl” müraciəti də adamların 
dillərində əzbər olmaqla, həm də 
sevgi və güvənc duyğusu kimi 

səslənirdi. Ermənistanın təcavüzü 
ilə əlaqədar dərin narahatlıq keçirən 
Türkiyə rəhbərliyinin təcavüzün 
dayandırılmasına verdiyi əməli 
dəstəyin bir hissəsi də şübhəsiz 
ki, bu doğmalıqdan qaynaqlanır-
dı. Hətta 1992-ci ilin mayında 
Naxçıvanın Sədərək rayonuna 
ermənilərin hücumu ilə əlaqədar 
Türkiyə hökuməti bəyanat qəbul 
etmiş, 1921-ci il Qars müqaviləsinin 
şərtlərinə əsasən,  Naxçıvan MR-in 
muxtariyyətinin qarantı olduğunu 
bütün dünyaya bəyan etmişdi.

O zaman Heydər Əliyev 
Türkiyənin dövlət və hökumət 
rəhbərləri ilə əlaqə yaradaraq Qars 

müqaviləsində olan öhdəliklərin 
yenidən rəsmi şəkildə tanınmasına 
nail oldu və dünya ictimaiyyətinə 
təcavüzlə bağlı müraciət etdi. 
Xarici dövlətlərin ölkəmizdəki 
diplomatik missiyalarının, eləcə 
də xarici mətbuat orqanları 
nümayəndələrinin Naxçıvana 
səfərlərini qiymətləndirən Heydər 
Əliyev bununla bağlı deyirdi: “Mən 
şəxsən gündə bir neçə dəfə onlarla 
görüşmüşəm, vəziyyət haqqında 
məlumat vermişəm. Onlar da çox 
operativ hərəkət edərək məlumatları 
bütün dünya informasiya orqanları-
na çatdırmış və bunun nəticəsində 
dünya ictimaiyyətində böyük bir 
ciddi rəy yaranmışdır”. Bunun 
nəticəsi idi ki, dünyanın 57 dövləti 
rəsmi şəkildə Ermənistanın Nax-
çıvana hərbi təcavüzünü pisləyən 
bəyanatlar vermişdi. Bu hadisədən 
iki ay sonra 1992-ci ilin iyulun-
da Türkiyəyə səfər edən Heydər 
Əliyevin dövlət rəhbərləri və 
ictimaiyyətlə görüşlərində də bu 
məsələ diqqətdə olmuşdu. Bu səfər 
çərçivəsində Naxçıvanda Türkiyə 
konsulluğunun açılması məsələsi 
həllini tapmış, 7 ay sonra 1993-
cü ilin 5 fevralında konsulluq 
fəaliyyətə başlamışdı.

Naxçıvan Muxtar Respub-
likasnın Türkiyənin qonşu və 
yaxın vilayətləri – Qars, İqdır, 
Ağrı, Ərzurum, Van ilə də birbaşa 
əlaqələrinin yaradılması Heydər 
Əliyevin uzaqgörən siyasətindən do-
ğurdu. Belə bir fakt da var ki, İqdıra 
vilayət statusunun verilməsində (27 
may 1992-ci il) Heydər Əliyevin 
xüsusi rolu olmuşdu. Hələ XX əsrin 
əvvəllərində müxtəlif səbəblərdən 
Türkiyəyə üz tutan soydaşlarımızın 
burada daha çox məskunlaşması 
faktı ulu öndərin diqqətindən yayın-
mamışdı. Heydər Əliyev Türkiyə 
səfərlərində bu bölgələrdə olmağı 
unutmamış, eyni zamanda, həmin 
vilayətlərin nümayəndə heyətləri də 
dəfələrlə Naxçıvana səfərlər etmiş, 
ən müxtəlif kömək və dəstəkləri ilə 
Naxçıvana üz tutmuşdular. 1992-ci 
ilin avqustunda Heydər Əliyevin 
Türkiyəyə növbəti səfərində ərzaq 
yardımı barədə razılaşma olmuşdu. 
1993-cü ilin aprelində yenə də Ali 
Məclis sədrinin müraciəti əsasında 
“Qızıl ay” cəmiyyəti Naxçıvana 
əlavə yardım gətirmişdi.

Heydər Əliyevin Türkiyəyə son-
rakı səfərləri zamanı da aparılan da-
nışıqlar, imzalanmış sənədlər Nax-
çıvan – Türkiyə münasibətlərinin 
inkişafına təkan vermiş, muxtar 
respublikanın sosial-iqtisadi 
problemlərinin həllində əvəzsiz 
rol oynamışdı. Əslində, Heydər 
Əliyevin siyasi fəaliyyətinin Nax-
çıvan dövrü Türkiyə ilə əlaqələrin 
qurulmasına ciddi zərurət yaratdığı 
kimi, böyük siyasətçinin türk dün-
yasının problemlərinin həllinə də 
xüsusi önəm verdiyi məlumdur. Ulu 
öndər müstəqil Azərbaycan Res-
publikasının Prezidenti seçildikdən 
sonra bu məsələlərlə ardıcıl şəkildə 
məşğul olmuşdur. 

Milli Məclisin deputatı, 
fəlsəfə doktoru Cavanşir Feyzi-
yevin “Zamana sığmayan zəka” 
(“Xalq qəzeti”, 8 may 2014-cü 
il) məqaləsində deyildiyi kimi, 
“Heydər Əliyev öz xalqının 
tarixi köklərinə bağlı olan elə bir 
şəxsiyyətdir ki, o, bütün siyasi 
fəaliyyəti ərzində türk dünyasının 
birliyinə, bütövləşməsinə və vahid 
güc mərkəzinə çevrilməsinə böyük 
inam bəsləmiş və bu prosesin də 
davamlı inkişafına çalışmışdır”.

Namiq ƏHMƏDOV,  
“Xalq qəzeti”

“Azərbaycan ailəsi-2017” IX film festivalının 
qalibləri mükafatlandırılıb

 � Ailə, Qadın və Uşaq Problemləri üzrə Dövlət 
Komitəsinin (AQUPDK), Heydər Əliyev Fondunun və 
BMT-nin Əhali Fondunun birgə təşkilatçılığı ilə həyata 
keçirilən “Azərbaycan ailəsi-2017” IX film festivalına 
yekun vurulub.

Bu münasibətlə noyab-
rın 2-də Beynəlxalq Muğam 
Mərkəzində dövlət qurum-
ları nümayəndələrinin, elm 
və mədəniyyət xadimlərinin 
iştirakı ilə festivalın qaliblərinin 
mükafatlandırılması mərasimi 
keçirilib.

Mərasimdə əvvəlcə festivala 
təqdim olunmuş film və fotolar-
dan ibarət videoçarx nümayiş 
etdirilib. Məlumat verilib ki, 
“Azərbaycan ailəsi” film festiva-
lına 2009-cu ildən start verilib. 
Artıq üçüncü ildir ki, film 
festivalı çərçivəsində “Həyatdan 
şəklə” adlı fotomüsabiqə də 
keçirilir. Təqdim olunan işlər 
Azərbaycanın görkəmli elm 
və mədəniyyət xadimlərindən 
ibarət münsiflər heyəti 
tərəfindən qiymətləndirilib və 
qaliblər müəyyən edilib.

AQUPDK-nın sədri Hicran 
Hüseynova tədbirdə çıxış edərək 
deyib ki, “Azərbaycan ailəsi” 
film festivalına ötən 9 il ərzində 
yerli rejissorlarla yanaşı, xarici 
rejissorlar da öz ekran əsərlərini 
təqdim ediblər, hətta festiva-

lın xüsusi mükafatlarına layiq 
görülüblər. Bu isə festivalın 
beynəlxalq nüfuz qazanma-
sının göstəricisidir. Komitə 
sədri bildirib ki, layihənin 
keçirilməsində məqsəd, ilk 
növbədə, ailə dəyərlərinin 
qorunması istiqamətində 
maarifləndirmə işinin daha da 
gücləndirilməsidir: “Bir tərəfdən 
biz uğurlu ailələri, nümunəvi 
ailə modellərini təbliğ edirik. 
Digər tərəfdən isə bu sahədə 
mövcud problemləri bədii 
obrazlar vasitəsilə insanlara 
göstəririk. İkincisi, yaradıcı-
lığa yeni başlayan və təhsil 
alan rejissorlar üçün ailədaxili 
məsələlərin bədii formada 
çatdırılması metodları öyrədilir. 
Üçüncüsü, təqdim edilən 
bütün filmlərdən məktəblərdə, 
ali təhsil müəssisələrində, 
ailələrdə, hərbi hissələrində 
apardığımız maarifləndirmə 
işlərində istifadə olunur. Ona 
görə də festivala qatılan heç bir 
namizəd uduzmur, əsas məsələ 
iştirak etməkdir. Çünki təqdim 
edilən bütün filmlər komitənin 

maarifləndirmə işlərində istifadə 
olunur”.

Hicran Hüseynova qeyd 
edib ki, əsasını ulu öndər 
Heydər Əliyevin qoyduğu 
dövlət ailə siyasəti bu gün 
Prezident İlham Əliyev və 
birinci xanım Mehriban Əliyeva 
tərəfindən uğurla davam etdi-
rilir. İmzalanan sərəncamlar və 
təsdiq edilən dövlət proqramları, 
həyata keçirilən sosial layihələr 
hər bir vətəndaşımızın maraq-
larının və hüquqlarının mak-
simum dərəcədə müdafiəsinə 
yönəlib. Bu isə ailələrimizin 
həyat səviyyəsinin yüksəlməsinə 
müsbət təsir göstərir.

BMT-nin Əhali Fondunun 
Azərbaycan nümayəndəliyinin 
baş müşaviri Fərid Babayev 
bildirib ki, builki festival  BMT 
ilə Azərbaycanın əməkdaşlığının 
25 illiyinə təsadüf edir. 
Azərbaycanda ailələrin rifahı-
nın daha da yaxşılaşdırılması 
istiqamətində mühüm tədbirlər 
həyata keçirilir. Ulu öndər 
Heydər Əliyevin ailə siyasəti 
Azərbaycanda bu gün də 
məqsədyönlü surətdə davam 
etdirilir. Hazırda Azərbaycan 
ailəsi dünyada ən yaxşı ailə 
modellərindən hesab olunur. 
F.Babayev Ailə, Qadın və 
Uşaq Problemləri üzrə Dövlət 
Komitəsi ilə əməkdaşlığı 

bundan sonra da davam 
etdirəcəklərini deyib.

Gənclər və idman nazi-
rinin müavini İntiqam Baba-
yev, mədəniyyət və turizm 
nazirinin müavini Sevda 
Məmmədəliyeva, Milli Televi-
ziya və Radio Şurasının üzvü 
Sona Vəliyeva, Milli Məclisin 
ailə, qadın və uşaq məsələləri 
komitəsinin sədri Aqiyə Naxçı-
vanlı və digərləri çıxış edərək 
cəmiyyətdə ailə institutunun 
və mənəvi dəyərlərin qorun-
masında, eləcə də milli kino 
sənətimizin təbliği və inkişafın-
da festivalın əhəmiyyətini qeyd 
ediblər.

Çıxış edənlər bu sahədə 
AQUPDK-nın fəaliyyətini 
yüksək qiymətləndiriblər. Festi-
valın yüksək səviyyədə təşkilinə 
görə komitənin rəhbərliyinə 
minnətdarlıq ifadə olunub.

Tədbirdə tanınmış 
müğənnilərin ifasında mahnılar 
səsləndirilib.

Sonda müxtəlif nomi-
nasiyalar üzrə “Azərbaycan 
ailəsi-2017” IX film festi-
valının və “Həyatdan şəklə” 
fotomüsabiqəsinin qaliblərinə 
diplom və qiymətli hədiyyələr 
təqdim olunub.

AZƏRTAC

Məqalə Azərbaycan Respublikasının Prezidenti yanında Kütləvi 
İnformasiya Vasitələrinin İnkişafına Dövlət Dəstəyi Fondunun keçirdiyi 
müsabiqəyə təqdim edilir.

Heydər Əliyevin Naxçıvan Muxtar Respublikasına  
rəhbərlik etdiyi dövrdə Türkiyə ilə münasibətlərin qurulması

Azərbaycan İstanbul Beynəlxalq 
kitab sərgisində iştirak edəcək

 � Azərbaycan Respublikası noyabrın  4-dən -7-dək  İstanbulda 
keçiriləcək  Beynəlxalq kitab sərgisində iştirak edəcək.

Sərgidə ölkəmizi Mədəniyyət və Tu-
rizm Nazirliyi  və “Azərnəşr”, “Kaspi  
nəşrləri”, “Hədəf  nəşrləri”, “Altun kitab”, 
“Qələm” və “Parlaq imzalar” nəşriyyatlarının 
əməkdaşlarından ibarət nümayəndə heyəti 
təmsil edəcək. Beynəlxalq kitab sərgisində  
əsas məqsəd ölkəmizin zəngin mədəniyyətinin, 
inkişaf edən nəşriyyat-poliqrafiya sahəsinin, 
kitab sənətinin təmsil və təbliğ olunmasıdır.  
Bu barədə Mədəniyyət və Turizm Nazirliyinin 
mətbuat xidməti  məlumat verib.

Hər il keçrilən  sərgiyə dünyanın əksər 
ölkələrindən xeyli sayda iştirakçı  qatılır.  Bu 
sərgidə ölkəmizin iştirakı böyük önəm kəsb 

edir. Çünki sərgidə  Azərbaycanın zəngin 
mədəniyyətinin, dinamik inkişafı və Qara-
bağ həqiqətləri təbliğ olunur, eyni zamanda,  
nəşriyyat və informasiya sahəsində xarici 
tərəfdaşlarla əlaqələrin qurulması mühüm 
əhəmiyyət daşıyır.

Azərbaycan üçün ayrılmış  xüsusi stenddə 
dövlətçiliyimizə, tariximizə, mədəniyyətimizə 
və ölkəmizin turizm potensialına dair nəşrlər 
iştirakçılara təqdim ediləcək.

Həmçinin sərgi-yarmarka boyunca bir 
sıra tədbirlər keçiriləcək. Noyabrın 4-də  saat 
15:00-da milli pavilyonda Molla Pənah Vaqifin  
300 illiyi münasibətilə görkəmli şairə  həsr 

olunmuş tədbir keçriləcək. Həmçinin  nazirlik  
tərəfindən nəşr olunmuş “Molla Pənah Vaqif”, 
Azərbaycan Milli Kitabxanası tərəfindən hazır-
lanmış “M.P.Vaqif. Biblioqrafiya” kitablarının 
təqdimat mərasimi də olacaq.

Noyabrın 5-də saat 13:00-da milli 
pavilyonda Mədəniyyət və Turizm Nazirli-
yinin 2016-cı ildən etibarən həyata keçirdiyi 
“Azərbaycan kitabının dünyaya tanıdılması”   
layihəsi üzrə türkcə çap olunmuş 8 kitabın 
təqdimat mərasimi keçiriləcək.

Ülviyyə VAHİDQIZI, “Xalq qəzeti”

Arxeoloji turizm üzrə Aralıq dənizi 
yarmarkasında Azərbaycan da iştirak edib

 � İtaliyanın Paestum şəhərində XX "Arxeoloji turizm üzrə Aralıq 
dənizi yarmarkası"  keçirilmişdir. Bu barədə Mədəniyyət və Turizm  
Nazirliyinin  mətbuat xidməti məlumat yayıb.

 Əhatə dairəsinə, mövzu və konsepsiya-
sına görə dünyada yeganə layihə hesab edilən 
sərgiyə UNESCO, İKKROM, İKOMOS və 
ÜTT kimi nüfuzlu beynəlxalq təşkilatlar 
tərəfdaşlıq edir.

Hər il dünyanın 30-dək ölkəsinin, eləcə 
də İtaliyanın əksər regionlarının və arxeoloji 
irsin mühafizəsi və təbliği üzrə ixtisaslaşmış 
təşkilatların qatıldığı tədbirdə Mədəniyyət və 
Turizm Nazirliyi  növbəti dəfə  iştirak edir. 
Nazirliyi qoruqlarla iş, tarix-mədəniyyət 
abidələrinin monitorinqi və təbliği sektorunun 
müdiri Könül Cəfərova və regionlarla iş sekto-

runun məsləhətçisi Qasım Şirinli təmsil edirlər.
Sərginin rəsmi açılışında İtaliyanın 

mədəni irs, fəaliyyətlər və turizm naziri Dario 
Françeskini, Kapaççio Pestum şəhərinin meri 
İtalo Voza və Salerno vilayətinin prezidenti 
Cuzeppe Canfaro iştirak ediblər. Sərgidə 
arxeologiya və turizm haqqında 25-dən çox 
konfrans və görüş keçirilib.

Bir neçə gün davam edən tədbirlər 
çərçivəsində ölkəmizə məxsus stenddə sərgiyə 
gələn qonaqlara  ingilis və italyan dillərində 
müxtəlif reklam-çap, ölkəmizim mədəni  və 
təbii irsinə, arxeoloji turizmə həsr olunmuş 

təbliğat materialları təqdim olunub.
Sərgi çərçivəsində ölkəmizin stendini 

Ümumdünya Turizm Təşkilatının baş katibi 
Taleb Rifai və Dünya İrsi üzrə Ərəb Regional 
Mərkəzinin direktoru Munir Buşenaki ziyarət 
ediblər.

M.MÜKƏRRƏMOĞLU, 
“Xalq qəzeti”

Azərbaycan Ermənistan və Rumıniyaya qarşı
Yunanıstanın Krit adasında keçirilən 

şahmat üzrə Avropa çempionatında turnir 
məsafəsinin birinci yarısı arxada qalmışdır. 
Qarşıda medallar uğrunda həlledici matçlar 
durur. 

Kişilərdən ibarət komandaların çempionatı-
nın 5-ci turunda Azərbaycan millisi Çexiya şah-
matçılarına 3:1 hesabı ilə qalib gələrək öz turnir 
vəziyyətini bir qədər də yaxşılaşdırmışdır. Bu 
matçda komandamızın müvəffəqiyyətini 1-ci və 
4-cü taxtalarda Şəhriyar Məmmədyarovla Rauf 
Məmmədovun qələbələri təmin etmişdir. Digər 
iki taxtada Teymur Rəcəbov və Arkadi Naydiç 
rəqibləri ilə heç-heçəyə razılaşmışlar.

Beş turdan sonra azərbaycanlı 
qrossmeysterlərin komandası turnir cədvəlində 

7 xalla yeddinci yerdədir. Vahid lider Xorvatiya 
9, onun ən yaxın dörd izləyicisi Macarıstan, 
Rusiya, Ermənistan və Polşanın 8 xalı vardır. 
Türkiyə 6 xalla 15-cidir. 

Azərbaycanın qadın şahmatçıları da 5-ci 
turda rəqiblərindən daha dəqiq oynamış-
lar. Bu turda İsrail komandası ilə qarşılaşan 
həmvətənlərimiz matçın taleyini birinci taxtada 
həll etmişlər. Zeynəb Məmmədyarova Yuliya 
Şvaygeri məğlubiyyətlə barışmağa məcbur 
etmişdir. Onun rəfiqələri Ülviyyə Fətəliyeva, 
Gülnar Məmmədova və Xanım Balacayeva turu 
hərəyə yarım xalla başa vurmuşlar. Nəticədə 
Azərbaycan komandasının xeyrinə 2,5:1,5 
hesabı qeydə alınmışdır. 

Beş matçda 6 xal toplayan millimiz turnir 

cədvəlinin 11-ci pilləsindədir. Lider isə 10 xala 
malik Rusiyadır. İkinci-beşinci yerləri hərəyə 
8 xalla Gürcüstan, Ukrayna, Polşa və Türkiyə 
komandaları bölüşdürürlər.

Dünən hər iki çempionatda istirahət 
günü idi. Bu günə təyin edilmiş 6-cı turda kişi 
qrossmeysterlərimiz Ermənistan komandasına 
qarşı oynayacaqlar. Macarıstan–Xorvatiya, 
Polşa–Rusiya, Rumıniya–İsrail, Ukrayna–Fran-
sa, Almaniya–Türkiyə matçları da maraqla 
gözlənilir.

Azərbaycanın qadınlardan ibarət koman-
dasının isə növbəti rəqibi Rumıniya yığması 
olacaq. Bu turda Polşa–Rusiya, Gürcüstan–Uk-
rayna, İtaliya–Türkiyə matçlarının da nəticələri 
liderlər qrupunda  ciddi dəyişikliklərə səbəb ola 
bilər.

Oqtay BAYRAMOV, “Xalq qəzeti”


